
 

 
 
 

Y Pwyllgor Menter a Dysgu  
 

Rhoi’r Cytundeb Llwyth Gwaith Athrawon ar Waith  
 
Cefndir 
 
1. Llofnodwyd y cytundeb cenedlaethol ar Godi safonau a mynd i’r afael â 

llwyth gwaith gan y llywodraeth, cyflogwyr ac undebau gweithlu 
ysgolion ar 15 Ionawr 2003. Roedd y cytundeb yn cydnabod bod 
pwysau ar ysgolion i godi safonau a mynd i’r afael â llwyth gwaith 
annerbyniol athrawon a chyflwynwyd cyfres o newidiadau yn amodau 
gwasanaeth athrawon i’w cyflwyno fesul tri cham dros gyfnod o dair 
blynedd o fis Medi 2003 ymlaen. Deilliodd y cytundeb o bartneriaeth 
gymdeithasol ac mae’r Grŵp Monitro Cytundeb y Gweithlu (WAMG), 
sy’n cynnwys cynrychiolwyr  y llofnodwyr, hefyd wedi goruchwylio’r 
broses o roi’r cytundeb ar waith ac wedi paratoi canllawiau i helpu 
ysgolion ac awdurdodau lleol. Mae Llywodraeth y Cynulliad yn rhan o 
WAMG. Caiff WAMG ei adlewyrchu’n lleol drwy bartneriaethau 
cymdeithasol lleol sy’n cynnwys cynrychiolwyr awdurdodau lleol ac 
undebau gweithlu ysgolion.    

 
Cyflwyniad 
 
2. Cynhaliwyd tri gwrandawiad ffurfiol i ymchwilio i’r mater. Yn ein 

cyfarfod ar 1 Hydref 2008, buom yn craffu ar dystiolaeth cynrychiolwyr 
yr undebau llafur a ganlyn:  Cymdeithas Genedlaethol  Prifathrawon 
Cymru (NAHT Cymru); Cymdeithas Arweinwyr Ysgolion a Cholegau 
Cymru (ASCL Cymru); Undeb Cenedlaethol Athrawon (NUT) Cymru; 
NASUWT; Undeb Cenedlaethol Athrawon Cymru (UCAC); ac ATL 
Cymru. Bu Jane Hutt AC, y Gweinidog dros Blant, Addysg, Dysgu 
Gydol Oes, a’i swyddogion, hefyd drwy’r broses graffu’r Pwyllgor. Ar 19 
Tachwedd, clywsom gan Karl Napieralla ac Andrew Thomas, a oedd 
yn cynrychioli Cymdeithas Llywodraeth Leol Cymru a Chymdeithas 
Cyfarwyddwyr Addysg Cymru. Hefyd, cyflwynodd Prif Arolygwr Ei 
Mawrhydi dros Addysg a Hyfforddiant yng Nghymru (Estyn) dystiolaeth 
ysgrifenedig ar gyfer y cyfarfod hwnnw. Roeddem hefyd yn credu ei 
bod yn bwysig clywed gan lywodraethwyr ysgolion ac undebau sy’n 
cynrychioli staff nad ydynt yn athrawon ond y mae’r cytundeb yn 
effeithio arnynt, felly ar 15 Ionawr 2008 buom yn holi cynrychiolwyr 
Llywodraethwyr Cymru, a Paul Elliott a oedd yn cynrychioli UNSAIN. 



 

 2

Cyflwynodd GMB dystiolaeth ysgrifenedig ar gyfer y cyfarfod hwnnw. 
Ni chawsom dystiolaeth ysgrifenedig na llafar gan UNITE.      

 
3. Cyflwynodd y tystion femoranda ysgrifenedig, ac mae lincs atynt yn 

Atodiad A. Mae trawsgrifiad o’r dystiolaeth lafar yn Atodiad A. 
Cytunodd y Gweinidog i ddarparu tystiolaeth ychwanegol, sydd i’w 
gweld yn llawn yn Atodiad 3.  

 
4. Mae’r adroddiad a ganlyn yn crynhoi’r dystiolaeth a archwiliwyd ac yn 

gwneud argymhellion, lle bo hynny’n briodol.  Mae crynodeb o’r 
argymhellion ar dudalen 9.   

 
Effaith y Cytundeb 
 
5. Roedd llawer yn cytuno bod ffocws gwaith athrawon dosbarth wedi 

gwella, er nad oedd hyn, o reidrwydd, yn golygu bod eu horiau gwaith 
wedi gwella. Mae’r cytundeb yn caniatáu iddynt ganolbwyntio ar 
addysgu a dysgu’n hytrach na gwaith gweinyddol a dyletswyddau eraill 
fel goruchwylio arholiadau.  

 
6. Roedd yn ymddangos nad oedd dim, neu fawr ddim, tystiolaeth i 

ddangos bod y cytundeb llwyth gwaith athrawon yn helpu i godi 
safonau, ac roedd hyn yn peri pryder i ni. Roedd llawer o ysgolion wedi 
dweud wrth Estyn eu bod yn credu y byddai’n anodd dangos cysylltiad 
rhwng ailfodelu a chodi safonau cyrhaeddiad disgyblion.   Rydym yn 
argymell bod Llywodraeth Cynulliad Cymru yn comisiynu ymchwil 
annibynnol ac yn cynnal arolwg ymhlith ysgolion i gryfhau’r 
dystiolaeth ynglŷn ag effaith y cytundeb llwyth gwaith athrawon ar 
godi safonau cyrhaeddiad disgyblion.    

 
7. Mewn memorandwm ysgrifenedig gan Brif Arolygwr Ei Mawrhydi dros 

Addysg a Hyfforddiant yng Nghymru, nodwyd bod ‘y cytundeb llwyth 
gwaith yn cael effaith gadarnhaol iawn yn gyffredinol mewn ysgolion’. 
Aeth rhagddo i nodi’r pwyntiau a ganlyn ynghylch maint yr ailfodelu 
mewn perthynas â phwerau statudol: 

 
a) Mae pob ysgol uwchradd wedi dileu’r gofyniad i athrawon ymgymryd â 

thasgau gweinyddol a gwaith clercio rheolaidd. Dim ond nifer fechan o 
ysgolion cynradd ac arbennig sy’n nodi nad ydynt, hyd yma, wedi rhoi’r 
agwedd hon ar y cytundeb ar waith;  

b) Mae bron pob ysgol wedi lleihau’r baich o gyflenwi ar gyfer athrawon 
sy’n absennol ac maent yn awr yn gweithredu’n unol ag argymhellion y 
cytundeb;  

c) Mae pob athro’n cael o leiaf 10% o amser CPA ac, o ganlyniad, mae 
ganddynt fwy o amser i gynllunio, paratoi ac asesu; a  

ch) Mae pob ysgol uwchradd yn nodi eu bod wedi dileu’r gofyniad i      
athrawon oruchwylio arholiadau.  

 
8. Archwiliwyd y broses o roi’r cytundeb ar waith yng nghyd-destun y 

datblygiadau presennol ym maes polisi addysg yng Nghymru. Yn ôl 

tystiolaeth ysgrifenedig a llafar ASCL, mae gan lwybrau dysgu 14-19 
oblygiadau o ran y cytundeb llwyth gwaith a gallai hyn amharu ar y 
broses o’u cyflwyno. Mae newidiadau sylweddol ar y gweill yn ein 
hysgolion ac mewn sefydliadau addysgol eraill  - llwybrau dysgu 14-19, 
cynlluniau pontio, y cyfnod sylfaen, strwythur cyflogau ac amodau 
newydd, cwricwlwm cenedlaethol newydd - mae’n hanfodol bod 
Llywodraeth Cynulliad Cymru yn cynnal trosolwg strategol ar y 
datblygiadau a’u heffaith ar y broses o weithredu’r cytundeb llwyth 
gwaith athrawon.  Ymddengys na chafodd canlyniadau ymarferol y 
cynlluniau hyn, fel amser teithio rhwng gwahanol sefydliadau, trefnu 
cyfarfodydd i weithio a chynllunio ar y cyd, eu hystyried yn llawn. 
Byddwn yn cynnal ymchwiliad maes o law i’r mentrau addysgol 
arwyddocaol hyn i ganfod eu heffaith. Rydym yn argymell bod 
Llywodraeth Cynulliad Cymru yn cynnal asesiad cyfannol o effaith 
ei mentrau polisi presennol i’w chynorthwyo i gynnal trosolwg 
strategol ac i werthuso’r angen i ymyrryd ymhellach yn ariannol, 
neu mewn unrhyw ffordd arall, i gynorthwyo staff.  

 
Ariannu’r cytundeb 
 
9. Nodwn fod y Gweinidog wedi sicrhau bod £70 miliwn ar gael fel rhan 

o’r grant cynnal refeniw blynyddol i roi’r cytundeb ar waith. Fodd 
bynnag, wrth i amser fynd heibio - chwe blynedd ar ôl llofnodi’r 
cytundeb ym mis Ionawr 2003 - nododd ADEW fod pwysau cynyddol i 
gynnwys yr arian yn y llinell wariant ar gyfer athrawon yn gyffredinol. 

 
10. Roedd nifer o undebau athrawon yn pryderu nad oedd digon o arian i 

dalu am bob agwedd ar y cytundeb. Roeddent yn parhau i bryderu am 
gostau gweithredu’r ymrwymiad  ‘prin gyflenwi’ ym mis Medi eleni 
(gweler isod) ac yn amau y byddai’n arwain at benderfyniadau anodd i 
gyrff llywodraethu o ran y gyllideb, pe na bai arian ychwanegol ar gael.   

 
Rhoi CPA ar waith a phroblemau’n ymwneud â chyflenwi effeithiol a 
digonol  
 
11. Roedd cytundeb cyffredinol mai lleihau’r baich cyflenwi oedd yr 

agwedd anoddaf ar roi’r cytundeb ar waith. Mae Arolwg o Ddyddiadur 
Llwyth Gwaith Athrawon y Bwrdd Adolygu Athrawon Ysgol (STRB) yn 
dangos bod athrawon, yn ystod y flwyddyn academaidd ddiwethaf, 
wedi ymgymryd â thuag 20 awr o waith cyflenwi. Roedd y ffigur hwn 
wedi codi o 19 awr yn 2005-06 ac wedi aros yn uchel ers hynny. Fel y 
nodwyd uchod, dylid rhoi’r rhwymedigaeth yng nghyswllt cyflenwi ar 
waith yn derfynol ym mis Medi. Roedd y ffaith nad oedd arian 
ychwanegol wedi’i neilltuo at y diben hwn ar hyn o bryd yn destun 
pryder.   

 
12. Yr ysgolion sydd i benderfynu a ydynt yn cyflogi athrawon cymwysedig 

neu gynorthwywyr cyflenwi i oruchwylio. Mae llawer o ysgolion yn 
cyflogi goruchwylwyr fel aelodau parhaol o staff yr ysgol. O’r 
dystiolaeth a gyflwynwyd, roedd yn ymddangos i ni na fu’n rhy anodd 

cael hyd i staff i gyflenwi. Roedd problemau amlwg mewn ysgolion 
Cymraeg, ysgolion bach, ysgolion gwledig a rhai ysgolion cynradd, lle 
gallai’r penaethiaid fod yn dysgu’n llawn amser a lle’r oedd dim ond un 
neu ddau o unigolion yn aml yn ysgwyddo’r baich o arwain a rheoli.  

 
13. Mae problemau’n codi yng nghyswllt cyflenwi i ryddhau staff ar gyfer 

CPA. Roedd yn amlwg i ni fod nifer o benaethiaid yn gweithio’n hynod 
o galed i sicrhau bod eu staff yn cael amser CPA, ond roedd hyn yn 
aml ar draul yr amser y dylent fod yn ei neilltuo ar gyfer eu gwaith 
rheoli ac arwain. Soniodd Estyn am agwedd arall ar gyflenwi, sef bod 
ymddygiad disgyblion yn gwaethygu pan oedd ysgolion yn defnyddio 
athrawon llanw. 

 
14. Roeddem yn falch o glywed bod athrawon sydd newydd gymhwyso’n 

cael llawer o amser CPA, ac mae hyn yn gwbl briodol. Roedd 
tystiolaeth arall yn peri mwy o bryder i ni – tynnodd UCAC, ymhlith 
eraill, ein sylw at hyn – sef bod amser CPA yn cael ei ddefnyddio ar 
gyfer gwaith bugeiliol a mentora, neu ar gyfer gweithgareddau’n 
ymwneud â mentrau eraill. Credwn ei bod yn warthus bod enghreifftiau 
o ysgolion, yn ôl tystiolaeth CLlLC, lle nad oedd digon o le ar y safle i 
ganiatáu cyfnodau CPA. 

 
15. O ystyried y dystiolaeth hon, rydym yn argymell bod Llywodraeth 

y Cynulliad yn cynnal ymchwiliad brys i’r trefniadau cyflenwi 
presennol ac i’r canlynol yn benodol: 

• Problemau mewn ysgolion bach ac ysgolion 
Cymraeg; 

• Y goblygiadau sydd ynghlwm wrth roi CPA ar waith o 
ran llwyth gwaith penaethiaid; 

• Defnyddio athrawon llanw; 
• Y lle sydd ar gael mewn ysgolion i ganiatáu cyfnodau 

CPA. 
 
Dylai’r Llywodraeth geisio cyflwyno adroddiad am ei chasgliadau 
dros dro erbyn diwedd tymor yr haf ac, ar sail y casgliadau hyn, 
dylai ystyried neilltuo arian ychwanegol er mwyn rhoi’r 
rhwymedigaeth ‘prin gyflenwi’ ar waith. 

 
Penaethiaid ac uwch staff   
 
16. Mae cryfder ac effeithiolrwydd yr uwch dîm rheoli mewn ysgolion yn 

dyngedfennol er mwyn rhoi’r cytundeb llwyth gwaith ar waith. Un thema 
gyson ein hymchwiliad oedd bod y cytundeb wedi cynyddu llwyth 
gwaith penaethiaid. Yn wir, roedd y dystiolaeth yn unfrydol yn y cyswllt 
hwn. Mae gan Estyn dystiolaeth nad yw ‘penaethiaid mewn tua 
chwarter o ysgolion yn cael amser penodol i ymgymryd â’u gwaith fel 
penaethiaid’, ac mae hynny’n destun pryder.  Dywedodd yr NUT 
wrthym mai ‘prin yw’r dystiolaeth i awgrymu bod y rhai mewn swyddi 
rheoli wedi elwa o’r Cytundeb Llwyth Gwaith.’ Ymddengys nad yw 
rheolwyr canol mewn ysgolion uwchradd yn cael dim, neu prin ddim 

amser rheoli o gwbl. Yn ei femorandwm ysgrifenedig, dywedodd yr 
NAHT bod ‘materion llwyth gwaith a chydbwysedd rhwng bywyd a 
gwaith yn parhau’n ganolog i gysylltiadau cyflogaeth aelodau NAHT’.   
 

17. Archwiliwyd yn drylwyr y broblem yn ymwneud â chydbwysedd rhwng 
bywyd a gwaith penaethiaid ac rydym yn pryderu am y straen a’r 
salwch y gall hyn ei greu pan na chaiff ei reoli a’i arfarnu’n briodol. Y 
mae eisoes yn anodd recriwtio a chadw staff i swyddi arweinyddol 
mewn rhai ardaloedd. Dywedodd cyfran fawr o aelodau NAHT eu bod 
yn gweithio rhwng 49 a 59 awr yr wythnos yn ystod y tymor.  
Cynyddodd oriau gwaith Dirprwy Benaethiaid hefyd i 58 awr ar 
gyfartaledd yn 2008. Fel y nodwyd uchod, nid yw’r ffigurau ar gyfer 
cyfanswm oriau gwaith athrawon wedi gwella ers 2005.   Rydym yn 
argymell bod Llywodraeth Cynulliad Cymru yn archwilio 
manteision cyflogi rheolwyr ysgolion yn yr ysgolion uwchradd 
mwyaf, i gynorthwyo’r pennaeth a’r uwch dîm rheoli ac, yn fwy 
cyffredinol, yn ystyried mesurau i leihau oriau gwaith pob athro. 

 
 18. O ystyried y dystiolaeth helaeth yn y cyswllt hwn,syndod oedd clywed 

nad yw cydbwysedd rhwng bywyd a gwaith yn cael ei ystyried fel arfer 
mewn arfarniadau.  Rydym yn argymell bod y broses o werthuso a 
monitro’r cydbwysedd rhwng bywyd a gwaith yn dod yn rhan 
annatod o arfarniadau athrawon. 

 
19. Ystyriwyd y rôl unig sydd gan arweinwyr ysgolion a’r cymorth y gall 

Cadeiryddion Llywodraethwyr a rhwydwaith mentora mwy ffurfiol ei 
gynnig iddynt. Mae llawer o dystiolaeth anecdotaidd sy’n awgrymu bod  
y rhan fwyaf o benaethiaid yn croesawu’r cymorth hwn. Nodwyd, fodd 
bynnag, mai ad hoc yw’r bethynas waith hanfodol hwn ar hyd o bryd, a 
thrafodwyd sut y gellid ei throi’n berthynas fwy ffurfiol yn y dyfodol. 
Rydym yn argymell bod Llywodraeth Cynulliad Cymru, mewn 
ymgynghoriad â Llywodraethwyr Cymru, yn cyhoeddi canllawiau 
ar gyfer cyrff llywodraethu ynglŷn â rôl Cadeirydd y 
Llywodraethwyr, ac yn cynnal arolwg i weld sut y defnyddir 
trefniadau mentora ar hyn o bryd i gynorthwyo ac i ddatblygu 
penaethiaid. 

 
20. Mater arall a oedd yn peri cryn bryder i ni oedd y ffaith bod y cymorth y 

byddai penaethiaid yn ei gael gan reolwyr newid wedi diflannu i bob 
pwrpas, yn wahanol i’r ffordd y caiff y cytundeb ei weithredu yn Lloegr, 
lle mae cryn dipyn o adnoddau’n dal yn cael eu neilltuo i weithredu’r 
agwedd hon ar y cytundeb yn llwyddiannus. Roedd y Gweinidog yn 
gefnogol i arweinwyr ysgolion ond roedd yn cydnabod bod y cymorth 
roeddynt yn ei gael gan reolwyr newid wedi dirywio. Mae gan yr adran 
berthnasol yn Llywodraeth Cynulliad Cymru hwylusydd newid sy’n 
ymwneud yn benodol ag ailfodelu’r gweithlu. Rydym yn argymell bod 
Llywodraeth Cynulliad Cymru yn cynnal arolwg ar unwaith i 
ganfod faint o gymorth sydd ar gael gan reolwyr newid mewn 
awdurdodau lleol, ac os yw’r cymorth hwnnw i’w weld yn 

annigonol, dylid ariannu rheolwr newid i gynorthwyo penaethiaid 
yn benodol.  

 
21. Nodwn y bydd y Cymhwyster Proffesiynol Cenedlaethol ar gyfer 

Prifathrawiaeth yn cael ei adolygu gyda hyn. Mae ADEW yn credu nad 
yw’n ateb y diben.  Arhoswn am gasgliadau’r adolygiad gyda 
diddordeb.  

 
Rôl y staff cymorth  
 
22. Er mwyn rhoi’r cytundeb ar waith bu angen i ysgolion gyflogi nifer fawr 

o staff nad ydynt yn athrawon, a’r rhai mwyaf tyngedfennol o safbwynt 
y cytundeb yw cynorthwywyr dosbarth a gweddill y staff cymorth. Prin 
oedd yr hyfforddiant a roddwyd i benaethiaid ac athrawon i reoli’r 
adnoddau dynol ychwanegol hyn, ac nid ystyriwyd sut y byddai 
presenoldeb oedolyn arall yn yr ystafell ddosbarth yn effeithio ar 
athrawon. Yn ein barn ni, roedd hyn yn amryfusedd difrifol. 
 

23. O ran cyflogau, mae Cytundeb Cenedlaethol Cyflogau ac Amodau 
Gwasanaeth y Cydgyngor Cenedlaethol ar gyfer Gwasanaethau 
Llywodraeth Leol yn gymwys i staff cymorth. 

 
24. Clywsom dystiolaeth am y ffordd warthus roedd cynorthwywyr dosbarth 

yn cael eu trin mewn perthynas â chyflogau ac amodau gwaith, a 
chyfleodd ym maes hyfforddi a datblygu. Rydym, felly, yn croesawu 
ymrwymiad Llywodraeth Cynulliad Cymru i edrych ar rôl staff cymorth, 
yn dilyn ymrwymiad Cymru’n Un ‘i ddatblygu strwythur cenedlaethol ar 
gyfer cynorthwywyr dosbarth.’   

 
 25. Cytunwn â GMB a nododd yn eu memorandwm ysgrifenedig, ‘Rhaid i 

ysgolion ac Awdurdodau Addysg Lleol, felly, sicrhau bod 
cyfrifoldebau’n cael eu mapio a’u diffinio’n briodol, a bod y gwaith 
ymgynghori ac ymchwilio priodol yn cael ei gynnal.’ Mae angen i ni 
ystyried a yw canlyniadau dysgu plant yn gwella wrth ddefnyddio 
cynorthwywyr dosbarth, a dylid ystyried hyn fel rhan o ymchwil yn y 
dyfodol i weld a yw’r cytundeb yn llwyddo i godi safonau mewn 
ysgolion.  

 
26. Rydym yn argymell bod Llywodraeth Cynulliad Cymru, fel rhan o’i 

hymrwymiad i ddatblygu strwythur cenedlaethol ar gyfer 
cynorthwywyr dosbarth, yn cyflwyno mesurau i sicrhau cysondeb 
yng nghyflogau, amodau gwaith, hyfforddiant a datblygiad 
cynorthwywyr dosbarth ac aelodau eraill o staff cymorth ysgolion 
drwy neilltuo cyllid at y dibenion hyn. 

 
Rôl y cyrff llywodraethu  
 
27. Dywedodd NASUWT, ymhlith eraill, ei bod yn hanfodol addysgu cyrff 

llywodraethu a rhoi gwybodaeth iddynt am eu dyletswyddau a’u 

cyfrifoldebau er mwyn medru cyflwyno’r cytundeb cenedlaethol ym 
mhob ysgol. 

 
28. Dywedodd Llywodraethwyr Cymru fod ganddo ddiddordeb mewn 

ysgwyddo mwy o gyfrifoldeb dros roi’r cytundeb ar waith. Mae eisoes 
wedi cynhyrchu canllawiau ar gyrff llywodraethu effeithiol ac mae’n 
paratoi canllawiau ar rôl y cyfaill beirniadol.  

 
29. Gwirfoddolwyr yw llywodraethwyr ac mae’r ffaith bod eu niferodd yn 

gostwng yn destun pryder. Diffyg adnoddau oedd un rheswm a 
roddwyd dros fethiant rhai llywodraethwyr i ymgymryd yn effeithiol â’u 
dyletswyddau yng nghyswllt penaethiaid.   

 
30. Fel y nodwyd uchod, ystyriwyd rôl Cadeirydd y Llywodraethwyr yn 

ofalus. Hoffem weld y rôl hon yn datblygu’n fwy ffurfiol, yn enwedig o 
ran cynorthwyo penaethiaid, sef un o’r agweddau allweddol ar y 
cytundeb. 

 
31. Ymddengys bod y rhan fwyaf o lywodraethwyr yn ymwybodol o’u 

cyfrifoldebau statudol ond eu bod yn cael trafferth rheoli cydbwysedd 
rhwng bywyd a gwaith penaethiaid. Rydym yn argymell bod 
Llywodraeth Cynulliad Cymru yn gweithio gyda Llywodraethwyr 
Cymru ac AALlau i gynhyrchu canllawiau cyfredol a pherthnasol i 
gyrff llywodraethu ar eu cyfrifoldebau statudol, gan gynnwys 
rheoli cydbwysedd rhwng bywyd a gwaith penaethiaid.   

 
Rôl awdurdodau lleol  
 
32. Dyma oedd un o brif themâu ein hymchwiliad. Dylai AALlau fod yn 

arwain ac yn datblygu’r broses o roi’r cytundeb ar waith, ond dro ar ôl 
tro, clywsom am eu diffyg diddordeb; ymddengys bod Powys yn 
eithriad yn hyn o beth, a chaiff gwaith y sir yng nghyswllt gweithredu ac 
ymgynghori ei ystyried yn enghraifft o arfer da. 

 
33. Dywedodd CLlLC ac ADEW wrthym eu bod yn cyfarfod yn rheolaidd â 

chymdeithasau athrawon i fonitro’r broses o roi’r cytundeb ar waith. 
Rydym yn cymeradwyo penderfyniad awdurdod lleol Castell-nedd Port 
Talbot i gynnal cyfarfod cyffredinol blynyddol o gymdeithas y 
llywodraethwyr.  

 
34. Teimlai llawer nad yw Awdurdodau Lleol yn rhoi digon o gymorth - o 

ran rhoi cyngor, paratoi canllawiau a rheoli cyfleusterau - ym maes 
iechyd a diogelwch. Soniwyd am yr angen i ysgolion arddangos 
tystysgrifau ynni o 1 Hydref 2008 ymlaen fel enghraifft, ac nad oedd 
pump o AALlau wedi cynnig cymorth i’w hysgolion yn y cyswllt hwn er 
ei fod yn ofyniad cyfreithiol ac mai penaethiaid oedd yn gorfod 
ysgwyddo’r cyfrifoldeb amdano. 

 
35. Rydym yn argymell bod Llywodraeth Cynulliad Cymru yn cynnal 

arolwg ar unwaith i weld faint o gymorth ac arweiniad y mae 

awdurdodau addysg lleol yn ei roi yng nghyswllt rhoi’r cytundeb 
llwyth gwaith athrawon ar waith, a bod y Gweinidog dros Blant, 
Addysg, Dysgu Gydol Oes a Sgiliau, yn cyflwyno adroddiad ar 
hyn i’r Cynulliad. 

 
Rôl partneriaethau cymdeithasol 
 
36. Roedd croesddweud sylfaenol yn y dystiolaeth a archwiliwyd gennym 

yng nghyswllt y modd roedd y partneriaethau cymdeithasol lleol yn 
gweithredu. Roedd y Gweinidog yn cydnabod nad oeddent i gyd, o 
bosibl, yn gweithio’n dda ac yn gyson a bod angen eu hadfywio. 
Rhoddodd wybodaeth ychwanegol i ni’n dangos iddi ysgrifennu at 
gyfarwyddwyr addysg yn dweud bod angen adfywio ac ail-lansio’r 
partneriaethau cymdeithasol lleol (gweler Atodiad 3). 

 
37. Mae’r Gweinidog yn ystyried mai’r partneriaethau cymdeithasol lleol 

sy’n sbarduno’r cytundeb yn lleol. Roeddem yn pryderu, felly, gan nad 
oedd llywodraethwyr yn ymwneud â’r partneriaethau, ac yn teimlo bod 
hyn yn esgeulustod a oedd yn tanseilio’u heffeithiolrwydd.   

 
38. Rydym yn argymell y dylid ad-drefnu’r partneriaethau 

cymdeithasol lleol i gynnwys rôl ragweithiol i lywodraethwyr. 
Rydym hefyd yn argymell bod unrhyw dystiolaeth sydd gan y 
Gweinidog am arfer da yng ngwaith partneriaethau cymdeithasol 
lleol o ran bwrw ymlaen i roi’r cytundeb ar waith, yn cael ei rhannu 
drwy Gymru 

 
Deddfwriaeth yn y dyfodol 
 
39. Pan oeddem ar fin dechrau’n hymchwiliad, ar 24 Medi 2008, 

cyhoeddodd yr Adran Plant, Ysgolion a Theuluoedd becyn o 
newidiadau i wella safonau mewn ysgolion a helpu gweithlu’r ysgol i 
ymgymryd â’u dyletswyddau’n fwy effeithiol. Mae Llywodraeth y DU yn 
cydnabod nad yw rhai athrawon yn derbyn yr hawliau a roddir iddynt o 
dan y Cytundeb Llwyth Gwaith, ac mae’n bwriadu cryfhau’r gyfraith i 
sicrhau bod ysgolion yn rhoi’r darpariaethau statudol hyn ar waith, sef:    

• dyletswydd newydd ar gyrff llywodraethu i reoli eu staff yn unol â’u 
hamodau a’u telerau â’r Ddogfen Cyflogau ac Amodau Athrawon 
Ysgol;  

• pŵer i ganiatáu i awdurdodau lleol gyflwyno rhybudd i ysgolion nad 
ydynt yn cydymffurfio â darpariaethau statudol y Ddogfen Cyflogau ac 
Amodau Athrawon Ysgol  

• pŵer i ganiatáu i’r Ysgrifennydd Gwladol roi cyfarwyddyd i Awdurdod 
Lleol ystyried cyflwyno rhybudd o’r fath os nad yw’r ysgol yn 
cydymffurfio.  

40. Nid oedd ymateb yr undebau athrawon i’r cyhoeddiad hwn yn unfrydol 
ac roedd gan ADEW hefyd deimladau cymysg.  

41. Rydym yn bwriadu craffu ar waith y Gweinidog Plant, Addysg, Dysgu 
Gydol Oes a Sgiliau wedi i’r Mesur Plant, Dysgu a Sgiliau gael ei 
gyhoeddi. Bydd y mesur hwn yn cynnwys y darpariaethau statudol 
perthnasol. Byddwn yn cyflwyno adroddiad am ein casgliadau i’r 
Cynulliad.  

 
Gwaith pellach gan y Pwyllgor 
 
42. Wrth werthuso’r dystiolaeth a archwiliwyd yn ystod yr ymchwiliad, 

sylweddolasom ein bod wedi ystyried nifer o faterion yn ymwneud â 
rheoli a rhedeg ysgolion yn effeithiol a oedd yn mynd y tu hwnt i 
gwmpas ein hymchwiliad i’r broses o roi’r cytundeb llwyth gwaith 
athrawon ar waith. Gan hynny, byddwn yn ymchwilio yn y dyfodol i 
faterion fel rôl cyrff llywodraethu, rôl staff cymorth ac effaith y rhain ar 
reoli ysgol.  

Crynodeb o’r argymhellion  
 

• Rydym yn argymell bod Llywodraeth Cynulliad Cymru yn 
comisiynu ymchwil annibynnol ac yn cynnal arolwg ymhlith 
ysgolion i gryfhau’r dystiolaeth ynglŷn ag effaith y cytundeb 
llwyth gwaith athrawon ar godi safonau cyrhaeddiad disgyblion.    

• Rydym yn argymell bod Llywodraeth Cynulliad Cymru yn cynnal 
asesiad cyfannol o effaith ei mentrau polisi presennol i’w 
chynorthwyo i gynnal trosolwg strategol ac i werthuso’r angen i 
ymyrryd ymhellach yn ariannol, neu mewn unrhyw ffordd arall, i 
gynorthwyo staff.  

• O ystyried y dystiolaeth hon, rydym yn argymell bod Llywodraeth 
y Cynulliad yn cynnal ymchwiliad brys i’r trefniadau cyflenwi 
presennol ac i’r canlynol yn benodol: 

• Problemau mewn ysgolion bach ac ysgolion 
Cymraeg; 

• Y goblygiadau sydd ynghlwm wrth roi CPA ar waith o 
ran llwyth gwaith penaethiaid; 

• Defnyddio athrawon llanw; 
• Y lle sydd ar gael mewn ysgolion i ganiatáu cyfnodau 

CPA. 
 
Dylai’r Llywodraeth geisio cyflwyno adroddiad am ei chasgliadau 
dros dro erbyn diwedd tymor yr haf ac, ar sail y casgliadau hyn, 
dylai ystyried neilltuo arian ychwanegol er mwyn rhoi’r 
rhwymedigaeth ‘prin gyflenwi’ ar waith. 

• Rydym yn argymell bod Llywodraeth Cynulliad Cymru yn 
archwilio manteision cyflogi rheolwyr ysgolion yn yr ysgolion 
uwchradd mwyaf, i gynorthwyo’r pennaeth a’r uwch dîm rheoli ac, 
yn fwy cyffredinol, yn ystyried mesurau i leihau oriau gwaith pob 
athro. 

• Rydym yn argymell bod y broses o werthuso a monitro’r 
cydbwysedd rhwng bywyd a gwaith yn dod yn rhan annatod o 
arfarniadau athrawon. 

• Rydym yn argymell bod Llywodraeth Cynulliad Cymru, mewn 
ymgynghoriad â Llywodraethwyr Cymru, yn cyhoeddi canllawiau 
ar gyfer cyrff llywodraethu ynglŷn â rôl Cadeirydd y 
Llywodraethwyr, ac yn cynnal arolwg i weld sut y defnyddir 
trefniadau mentora ar hyn o bryd i gynorthwyo ac i ddatblygu 
penaethiaid. 

• Rydym yn argymell bod Llywodraeth Cynulliad Cymru yn cynnal 
arolwg ar unwaith i ganfod faint o gymorth sydd ar gael gan 
reolwyr newid mewn awdurdodau lleol, ac os yw’r cymorth hwnnw 
i’w weld yn annigonol, dylid ariannu rheolwr newid i gynorthwyo 
penaethiaid yn benodol.  

• Rydym yn argymell bod Llywodraeth Cynulliad Cymru, fel rhan o’i 
hymrwymiad i ddatblygu strwythur cenedlaethol ar gyfer 
cynorthwywyr dosbarth, yn cyflwyno mesurau i sicrhau cysondeb 
yng nghyflogau, amodau gwaith, hyfforddiant a datblygiad 

cynorthwywyr dosbarth ac aelodau eraill o staff cymorth ysgolion 
drwy neilltuo cyllid at y dibenion hyn.  

• Rydym yn argymell bod Llywodraeth Cynulliad Cymru yn gweithio 
gyda Llywodraethwyr Cymru ac AALlau i gynhyrchu canllawiau 
cyfredol a pherthnasol i gyrff llywodraethu ar eu cyfrifoldebau 
statudol, gan gynnwys rheoli cydbwysedd rhwng bywyd a gwaith 
penaethiaid.   

• Rydym yn argymell bod Llywodraeth Cynulliad Cymru yn cynnal 
arolwg ar unwaith i weld faint o gymorth ac arweiniad y mae 
awdurdodau addysg lleol yn ei roi yng nghyswllt rhoi’r cytundeb 
llwyth gwaith athrawon ar waith, a bod y Gweinidog dros Blant, 
Addysg, Dysgu Gydol Oes a Sgiliau, yn cyflwyno adroddiad ar 
hyn i’r Cynulliad. 

• Rydym yn argymell y dylid ad-drefnu’r partneriaethau 
cymdeithasol lleol i gynnwys rôl ragweithiol i lywodraethwyr. 
Rydym hefyd yn argymell bod unrhyw dystiolaeth sydd gan y 
Gweinidog am arfer da yng ngwaith partneriaethau cymdeithasol 
lleol o ran bwrw ymlaen i roi’r cytundeb ar waith, yn cael ei rhannu 
drwy Gymru. 

ATODIADAU 
 
Atodiad 1 – Tystiolaeth Ysgrifenedig 
 
NAHT Cymru – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=98593&ds=10/2008 
 
ASCL Cymru – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=98597&ds=10/2008 
 
NUT Cymru – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=99143&ds=10/2008 
 
NASUWT – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=99197&ds=10/2008 
 
Undeb Cenedlaethol Athrawon Cymru: 
http://www.cynulliadcymru.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=99097&ds=10/2008 
 
ATL Cymru – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=99153&ds=10/2008 
 
Y Gweinidog dros Blant, Addysg, Dysgu Gydol Oes a Sgilau: 
http://www.cynulliadcymru.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=99159&ds=10/2008 
 
Cymdeithas Llywodraeth Leol Cymru a Chymdeithas Cyfarwydwyr 
Addysg Cymru – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=105588&ds=11/2008 
 
Estyn – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=105101&ds=11/2008 

Llywodraethwyr Cymru: 
http://www.cynulliadcymru.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=110581&ds=1/2009 
 
UNISON – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=110926&ds=1/2009 
 
GMB – Saesneg yn unig: 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=110853&ds=1/2009 

Atodiad 2 – Cofnod y Trafodion 
 
Cyfarfod y Pwyllgor, 1 Hydref 2008 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=100273&ds=10/2008 
 
Cyfarfod y Pwyllgor, 19 Tachwedd 2008 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=106978&ds=11/2008 
 
Cyfarfod y Pwyllgor, 15 Ionawr 2009 
http://www.assemblywales.org/bus-home/bus-committees/bus-committees-
third1/bus-committees-third-els-home/bus-committees-third-els-
agendas.htm?act=dis&id=113130&ds=1/2009 

Atodiad 3 – Gwybodaeth Ychwanegol a Ddarparwyd gan y Gweinidog 
dros Blant, Addysg, Dysgu Gydol Oes a Sgiliau 

